
今評論文字是日命諸儒作鍾山龍蟠賦時雪賦故有是

燕賜○上御文樓太子侍因問近與儒臣講何史對曰漢

七國事　上問曲直安在對曰曲在七國　上曰此講官

一偏之說景帝爲太子時以博局殺吳世子及爲帝又輕

聽晁錯黜削諸侯七國之變實由于此若爲諸子講此則

當言藩王當上尊天子無撓天下公法如此則爲太子者

知隆親親之恩爲諸子者知夾輔王室盡君臣之義○遣

使頒詔報諭安南古城高麗日本各四夷君長詔曰昔帝

王之治天下凡日月所照無有遠邇一視同仁故中國尊

安四夷得所非有意於臣服之也自元政失綱天下兵爭

者十有七年四方遐裔信好不通朕肇基江左掃羣雄定

華夏臣民推戴已主中國建國號曰大明建元洪武頃者

克平元都疆宇大同已承正統方與遠邇相安于無事以

共享太平之福惟爾四夷君長酋帥等遐邇未聞故兹詔

示想宜知悉○十二月徐達與諸將議曰聞擴廓帖木兒

出太原由保安經居庸進攻北平孫都督總六衛之師足

以鎮禦我與爾等乘其不備直抵太原傾其巢穴則彼進

不得戰退無所依此其法所謂扼吭擣虛者也若彼還兵

救太原則已爲我牽制進退失利必成擒矣諸將皆曰善

遂引兵徑進擴廓帖木兒聞之果還兵其鋒甚銳萬騎突

--

至傅友德薛顯率敢死士數千騎衝郤之敵軍於城西指

揮郭英馮高望之謂常遇春曰彼兵多而不整營大而無

備請夜劫之遇春然其計與徐達謀曰我騎兵雖集而步

兵未至何以能戰莫若遣精騎夜劫其營其衆可亂衆亂

主將可縳也達從之會擴廓部將豁鼻馬潜使入約降且

請爲內應達大喜遂乘夜襲之先遣五十騎伏城東十里

以舉火鳴砲爲期至夜郭英率十餘騎潜人其營舉火鳴

砲伏兵亦舉火鳴砲遇春等引兵繼至鼓譟之聲相接敵

大潰亂自相殺戮擴廓方然燭坐帳中聞變倉卒不知所

出亟納靴未竟跣一足急踰帳後出乘驏馬從十八騎遁

去追不及遂克太原豁鼻馬帥餘衆降得兵四萬餘人馬

四萬餘匹達復遣傅友德薛顯將步騎邀擊賀宗哲軍於

石州敗之惇忻霍絳猗氏平陽等處皆平○前奉使汪河

自陝歸河自癸卯歲奉使被拘于陝右至是凡六年抗厲

不屈完節東歸　上嘉之擢爲吏部侍郎河備陳虜中事

且上方略擴廓帖木兒竟由是敗○詔來春舉行耕籍田

禮

　〈古者天子籍田千畆所以供粢盛備饋膳自經亂其禮已廢至是　上命舉行〉

一日退朝還宮　皇太子諸王侍　上指宮中隙地謂之

曰此非不可起亭館臺榭爲游觀之所今但令內使種蔬

